
Det stig ein takk frå ditt avtrykk på jord, 

eit mangfald av artar, eit mylder av frø, 

eit svimlande samspel for avkom og brød. 

Alt liv vove saman, alt summar i kor, 

det skapte som vitnar at du, Gud er stor. 

 

Det kling eit kall til ditt avtrykk på jord. 

Som skapt i ditt bilde er ansvaret gitt, 

å spegla din kjærleik til alt som er ditt, 

å vakta og verna om alt det som gror, 

å vita og vitna at du, Gud er stor. 

 

Det blør ei sorg av vårt avtrykk på jord. 

Vi trør overalt, og vi trampar så hardt, 

og trugar ditt mangfald i art etter art. 

Ho sveittar i feber, vår livsform si mor. 

Vårt ego er grådig. Kor endar vårt spor? 

 

Det skin eit lys frå ditt ansikt på jord. 

Du elska til døden og gjorde det kjent 

at aldri ein sårbar skal stillast på vent. 

Å Jesus, la lyset ditt prega vårt spor, 

så kloden får kjenna: Din nåde er stor. 

 

Det krev eit mot til nytt avtrykk på jord 

om flora og fauna og folk trygt kan bu. 

Det hastar, det kostar, det nyttar å snu! 

Gud, gje oss å velja eit berekraftspor, 

meir himmel på jord og meir handling enn ord. 

   

Det syng eit håp som ditt avtrykk på jord, 

om rettferd og framtid og draumar som dreg. 

Din kjærleik er evig, Guds rike på veg. 

All skapning som sukkar, får fest ved ditt bord. 

Ein lengsel som lovsyng at du, Gud er stor. 


